PREEKSKETS: 5 AUGUSTUS 2018
Skriflesing:  Hand 4:32 – 5:16   			Teks:  Hand 5:5
Sing: Lied 169:1,2,3; Lied 159:1; Ps 66:1,2 Totius; Ps 103:1,7 Cloete; Ps 19:3,4 Krog.
Tema: Leef heilig in gemeenskap met die lewende God sodat sy kerk sy heiligheid vertoon in hierdie wêreld.  
Hierdie verhaal van Ananias en Saffira is verskillend verklaar deur die eeue. Baie het gesê die straf was buite verhouding met die sonde en kyk na die Joodse leiers wat Christus vermoor het, en bly leef het. Die beswaar is dat as dit vandag sou gebeur, daar weinig lidmate sal oorleef. So asof die mens vir hom die reg opeis om sonde te doen. Die mens moet God aanbid, en mag nie regter wees oor wat Hy doen of nie doen nie. ’n Sondige beperkte mens, kan tog nie regter wees oor ’n heilige onbeperkte God nie. Sy dade en gedagtes is bokant ons begripvermoë en ons moet ootmoedig buig voor Hom, leer wat Hy wil openbaar aan ons en die res laat in sy Raad.
Onthou altyd die volgende: God is soewerein en aan niemand verantwoording verskuldig nie. Hy kan doen soos wat Hy goed dink, en soos wat Hy dit in sy Raad beplan en uitvoer. Dit is altyd goed en tot redding vir die mens. Die geskiedenis van Ananias en Saffira is nie enigste problematiese gedeelte in die Skrif nie. Dink aan die opregte vroom Job wat alles verloor het. Sy seuns en dogters het gesterf in die gebeure sonder dat ons lees dat hulle gesondig het. Dink aan Johannes die Doper wat sy lewe in opregtheid gegee het vir die koms van die Messias, en hy is onthoof deur ’n dronk wellustige koning wat sy vrou se dogter wou behaag. ’n Mens kan argumenteer dat Herodias eerder die dood verdien het as Johannes die Doper. So is daar baie voorbeelde wat toon dat God soewerein is en dat alles gaan om sy koninkryk en sy verlossing. Hierdie gedeelte moet in sy konteks, en ook in die breëre konteks van die Bybel gelees word. 
Die sonde het begin toe die mens anders wou wees as wat hy geskep is. Die mens is geskep om in gemeenskap met God goed en kwaad te ken. Die mens wou dit op sy eie doen. In die Ou Testament roep die profete die volk tot bekering omdat hulle lewens nie volgens die Wet van die Here is nie. Hulle bring offers en beweer dat hulle God liefhet, maar verdruk hulle werksmense en is oneerlik. Jesus Christus spreek die strafrede uit oor die Fariseërs omdat hulle nie konsekwent leef volgens dit wat God eis nie. Hulle doen hulle voor as gelowige godsdienstige mense, maar is eintlik net wit gepleisterde grafte. Hy roep ongelowiges liefdevol tot geloof.
Wie in Christus glo en die naam van Christen dra, moet die volle konsekwensie dra. Bereken wat dit gaan kos, voordat jy dit aanpak (Luk 14:25-33). Elke mens het die vrye keuse om te glo en deel te wees van die kerk, of om nie te glo nie. Niemand word gedwing nie. Geen Christen sal so iemand vervolg nie, maar slegs treur omdat die persoon homself die rykdom van die lewe in gemeenskap met God ontsê. Deur die eeue is die Christene dikwels vervolg deur valse godsdienste, deur mense wat gedink het dat hulle alleen reg is, maar nêrens is mense vervolg omdat hulle ongelowig was nie. Dit is Ananias en Saffira se eie keuse om Christene te wees en deel te wees van die eerste gemeente. Hulle wou met hulle daad, hulle toewyding aan God en die kerk verklaar deur die opbrengs voor die voete van die apostels te lê en so eer ontvang in die gemeente soos wat Barnabas dit opreg gedoen en gedien het in die eerste kerk.  
Ananias (God is genadig) en Saffira (die beeldskone) het vrywillig by die kerk aangesluit en vrywillig besluit om hulle eiendom te verkoop en die opbrengs aan die voete van die apostels neer te lê. Dit was meer as net ’n gawe, en het aangesluit by die Ou Testamentiese brandoffer waar alles verbrand is as simbool van die algehele toewyding van die mens aan God. Hulle skep die indruk dat hulle alles gee, terwyl hulle ’n bedrag agterhou. Hulle wou hulleself anders voordoen as wat hulle werklik is. Hulle wou aansien in die gemeente koop deur te maak of hulle alles gee. Hulle was dus vals en wou God en die gemeente bedrieg. Hulle sterf omdat hulle vir God gelieg het. Die indruk word gelaat dat indien hulle eerlik was en gesê het dat hulle slegs ’n deel van die opbrengs vir die kerk gee, daar geen probleem sou wees nie. Hulle het nie die gevolge van hulle daad bereken nie. 
Die vraag moet gevra word hoe sou die eerste hoorders of lesers dié saak verstaan het, en wat was hulle agtergrond kennis en konteks? Die gebruik in daardie tyd was dat wanneer goed verkoop en gekoop word, dit gewoonlik met ’n eed bevestig is en die naam van ’n god ingeroep word om dié party wat vals is, te straf. Dit was ’n vereiste vir ’n eiendoms transaksie. Ananias en Saffira het hulle grond verkoop, netsoos Barnabas en dit voor die voete van die apostels gelê. Daar was in daardie tyd verskeie komedies waarin gespot is met die handelaars wat altyd ’n eed afgelê het, maar nooit bang was om te sterf wanneer hulle iemand bedrieg om hulleself te verryk nie. Ten spyte van die eed wat afgelê is en die bereidwilligheid van die persone om te sterf indien hulle nie die volle waarheid gepraat het nie, het dit nooit gebeur nie. Die gode wat ingeroep is, was geen gode nie. Daarom het al die mense wat van Ananias en Saffira gehoor het, bang geword want hulle het besef dat God lewend is en optree. Hy is heilig en anders as die gode by wie meeste mense ’n eed afgelê het. 
Die vraag wat ons moet vra, is nie hoekom hulle so swaar gestraf is nie, maar wat openbaar God hierin? Verkeerde vrae, gee verkeerde antwoorde. Lukas vertel die verhaal sonder om dit goed te praat. Hy getuig van God se eie aard, die aard van sonde en die aard van die kerk. God is heilig en dit moet so onthou word. In die woestyn, tydens die uittog en die ingebruikneming van die tabernakel (wat die simbool was van God se teenwoordigheid midde in die volk) sterf twee seuns van Aäron omdat hulle verkeerde vuur gebring het en nie God se heiligheid geëer het nie (Levitikus 10). Wie vir die Here ’n offer bring, moet besef dat Hy heilig is en sy ontsag moet vir die hele volk duidelik wees. Netso sterf Ussa ook as hy die ark wil vashou en voorkom dat dit val nadat die osse gestruikel het (2 Sam 6). Hy het God se heiligheid aangetas. Die simbool van God se teenwoordigheid tussen die volk, was heilig en God se heiligheid het dit beskerm. 
Na die uitstorting van die Heilige Gees, woon die Heilige Gees in elke gelowige en ook in die kerk van die Here. Die kerk is simbool van God se teenwoordigheid soos die ark in die Ou Testament. Die kerk van die Here is heilig omdat God hulle geheilig het in die bloed van Christus. Daarom moet met respek opgetree word en die kerk moet heilig gehou word deur alle lidmate. Deur die straf openbaar God ook die erns van die sonde. Ananias en Saffira het gelieg vir die Heilige Gees. Hulle wou hulleself anders voordoen en het met leuens voor die Heilige Gees gestaan. Hulle het die satan, die aartsleuenaar in die kerk ingebring. Opmerklik is dat Petrus beide vir Ananias en Saffira geleentheid gee vir sondebelydenis. Die Here wil die mens in sy geheel hê, en nie net ’n sekere deel of tyd van die mens nie, soos wat Christus Homself volledige gegee het tot in die dood. Saffira het ook die geleentheid gehad, maar sy verhard in hulle sameswering. Dit is sonde wat beplan is, en wat enduit deurgevoer is sonder enige berou. 
God eis die mens in sy geheel op om heilig te leef tot ere van Hom. Hy verdra nie valsheid en halfhartigheid nie, Hy haat louheid (Open 3:14–23). Hy is heilig en die mens moet in waarheid heilig voor Hom en saam met Hom lewe. Sy heiligheid verdryf alle sonde. Die impak van hierdie gebeure op die eerste hoorders was geweldig. Hulle het besef dat dié God wat hulle dien, totaal anders is as die afgode en dat Hy verantwoording eis. Moenie vir Hom lieg nie want Hy is die lewende God. Hy is aktief betrokke in sy kerk soos gesien word in die wyse waarop die Heilige Gees die apostels dra en lei. Ananias en Saffira het die werk van die satan gedoen, en hy mag nie in die kerk en in die lewens van die gelowiges kom nie. Almal het geweet dat God heilig is en toegang is net deur die bloed van Jesus Christus wat die mens skoonwas. Daarom is sondebelydenis noodsaaklik om heilig saam met Hom te leef tot sy eer. 
[bookmark: _GoBack]Sonde raak ook die gemeenskap van die gelowiges. Almal moet heilig saam lewe onder die liefdevolle sorg van God sodat almal deel is van sy werk en kerk op aarde. Wanneer die kerk en alle lidmate heilig leef, sal die kerk groei en Hy alhoemeer verheerlik word. Elkeen moet met sy gawes en al wat hy het, God en die ander gelowiges dien in heiligheid en eerbaarheid. Bely u sonde en dien mekaar soos Christus gedien het. Hy het u geheilig deur die werk van Christus, die Heilige Gees leef in u en daarom kan u heilig eerbaar leef tot ere van die Lewende God. 
